
Naalakkersuisut Inatsisartullu qanoq ICC-p 2014-imi ataatsimeersuarnerani inaarutaasumik 

nalunaarusiaani Kitigaaryunnit Nalunaarummi anguniagassatut allattorsimasut 

anguneqarsinnaanissaannut qanoq suleqataasinnaanersut kiisalu issittumi inatsisartut 

naalakkersuisullu allat suleqatigalugit issittumilu annerusumik suleqatigiilernissaq pillugu 

oqallisissiatut siunnersuut. 
(Inatsisartunut ilaasortat Sara Olsvig aamma Mimi Karlsen, Inuit Ataqatigiit) 

Sara Olsvig aamma Mimi Karlsenip oqallisissiaannut Siumumiit qujarusuppugut. 

Oqallisissiami, Inuit Issittormiut kattuffiata siuttuisa atsioqatigiissutigisimasaat Kitigaaryuit 

isumaqatigiissut, qitiutillugu oqallisissaagut. 

Atsioqatigiissummi ilaatigut naggueqatigiinnik Inunnik illersuiniarluni suliaasimavoq. 

Anguniagassat pitsaasut anguniarneqarput, nunallu ilaasortaasut ataatsimoornerulernissaat 

anguniarneqarluni. Tamanna Siumumit iluarisimaarparput. 

Naalakkersuisup akissuteqaatimini arlalissuit qulequttat tikippai, Siumumiillu qaqitai ilaleratsigit 

oqaatigissavarput. Isumaqarpugullu eqaatsimik piviusunngortitsiniarnermut Naalakkersuisoq 

piumassuseqartoq, tassuunalu arlaatigut pituttornissaanik Siumumit pissutissaqarsorinngilagut. 

Oqariartuutimmi pitsaasuusut toqqammavissaqqipput. 

Siumumiit pingaartillugit ilaatigut makku eqqaarusuppagut: 

Siumup pingaartippaa oqaatsitta, oqaatsinit europamiorpaluttunit immikkuullarilluinnartut aammalu 

nunarsuarmi ikinnerussuteqaqaluta atukkavut, Inuit oqaasiisa eriaginissaat. Tamanna 

naalakkersuinikkut suleqatigiissutigisariaqakkatta ilagaat, nunani kattuffimmut ilaasortaasut nunat 

misilittagaqarfigimmassuk oqaatsit ikinnerussuteqangaatsiarluni nunasiaateqarsimasunit 

atorneqartarnerat. Tassami ilaatigut immaqa oqaatsit nungutaanissaminnut ulorianartorsiortut 

ilaattut taaneqarsinnaapput. Nunatsinniluunniimmi Inatsisiliortut oqaatsit takornartat atorlugit 

ingerlatilersalersimanerat tamanna killup tungaanut ingerlanertut taaneqarsinnaasoraarput. Tassami 

naluneqanngittutuut oqaatsivut tassaapput nunarsuatsinni ikinnerussuteqarluinnarlunik 

inissisimasut, taamaammat sapinngisaq tamaat eriagineqartariaqarput. 

Siumut isumaqarpoq Naalakkersuinikkut Issittumi siunnersuisooqatigiinni Nunarput pitsaasumik 

inissisimatinneqartoq. Tassami Naalakkersuisut Issittumi siunnersuisooqatigiinni 

peqataatinneqarput ulluni makkunani, naak Nunarput kunngeqarfimmi ataatsimiikkaluartoq, 

immikkut Naalakkersuisut inissaqartinneqarnerat Siumumiit iluaraarput. 

Piorsarsimassuseq ataatsimoorullugu illersoqatigiittariaqarparput. 

Siumumiit pingaartillugu eqqaarsusupparput naggueqatigiinnik Inunnik illersuisuunerput, aammalu 

taamaattuarnissarput. Naggueqatigiimmi Inuit Nunarsuatsinni ikittuarasuupput nunanilu 

najuuffimminni ikinnerussuteqartuarsimallutik, taamaammat pisinnaatitaaffinnik Inuit 

illersortuarneqarnissaat Siumup pingaartippaa. 

Naggataatigut Siumumit kajumissaarutigerusupparput, naggueqatigiinni attaveqaqatigiinnerup 

nukittorsaqqinnissaa pingaaruteqartoq. 

 

Ineqi Kielsen  

Siumut 

  

 

 


